
Стварэнне ў 1992 г. кафедры міжнародных адносін Белару-
скага дзяржаўнага універсітэта было абумоўлена шэрагам пры-
чын. Па-першае, новая кафедра стваралася ў мэтах падрыхтоўкі 
беларускіх спецыялістаў для Міністэрства замежных спраў 
Рэспублікі Беларусь. Па-другое, кафедра павінна была стаць ву-
чэбна-метадычным цэнтрам вышэйшай школы краіны ў галіне 
міжнародных адносін. Па-трэцяе, на базе кафедры планавала-
ся стварыць навукова-арганізацыйны цэнтр, які б каардынаваў 
намаганні беларускіх даследчыкаў у галіне міжнародных адносін. 

Ужо ў першыя гады свайго існавання кафедра сабрала ў свой 
склад вядомых і аўтарытэтных спецыялістаў у галіне вывучэння 
знешнепалітычных праблем. З 1 верасня 1992 г. на ёй працавалі 
дактары гістарычных навук, прафесары А. В. Шарапа (загад-
чык кафедры з моманту стварэння і да 2015 г.), А. А. Разанаў, 
А. А. Чалядзінскі; кандыдат гістарычных навук, дацэнт Л. В. Лой-
ка (абараніў доктарскую дысертацыю ў 2003 г.). У верасні 1993 г. 
на кафедру прышоў з Інстытута гісторыі Акадэміі навук Беларусі 

У. Е. Снапкоўскі, які абараніў у 1993 г. доктарскую дысерта-
цыю па праблемах знешнепалітычнай дзейнасці БССР 1944—
1953 гг. З першых гадоў існавання кафедры тут працавалі кан-
дыдаты гістарычных навук, дацэнты Н. Я. Аблава, С. Ф. Свілас, 
Л. М. Хухлындзіна. З другой паловы 1990—х гг. калектыў кафе-
дры папоўнілі кандыдаты гістарычных навук, дацэнты А. І. Гар-
дзейчык, У. А. Елфімаў, Р. М. Турарбекава, У. В. Фральцоў, 
М. Э. Часноўскі, В. Г. Шадурскі (двое апошніх абаранілі доктарскія 
дысертацыі ў 2000 г.); кандыдаты палітычных навук, дацэнты 
А. А. Дастанка і Ю. І. Малевіч (абараніла доктарскую дысертацыю 
ў 2005 г.). Па сваім кадравым патэнцыяле кафедра міжнародных 
адносін у канцы 1990-х — пачатку 2000-х гг. была і застаецца за-
раз, адным з самых кваліфікаваных падраздзяленняў БДУ і ўсёй 
сістэмы ўстаноў вышэйшай адукацыі Беларусі. Зразумела, што 
такі стан кафедры непарыўна звязана з эфектыўнай работай па 
падрыхтоўцы кадраў найвышэйшай навуковай кваліфікацыі. 

У савецкі перыяд развіцця навукі міжнародных адносін у 
Беларусі ў даследчыкаў было няшмат магчымасцяў для напісання 
дысертацый, у першую чаргу доктарскіх, па міжнароднай тэ-
матыцы, паколькі такія даследаванні лічыліся «прэрагатывай 
Масквы». На першым этапе існавання незалежнай Беларусі ў 
галіне развіцця гісторыі міжнародных адносін і знешняй палітыкі 
адзначаліся негатыўныя тэндэнцыі, характэрныя для гістарычнай 
навукі ўвогуле, у першую чаргу звязаныя са зменай пакаленняў 
даследчыкаў і скарачэннем фінансавання фундаментальнай 
навукі, што стала прычынай некаторага адтоку кадраў з галіны. 

Нягледзячы на стварэнне ў 1992 г. кафедры, а ў 1995 г. — факуль-
тэта міжнародных адносін, першы (і адзіны у айчыннай гісторыі) 
спецыялізаваны Савет па абароне дысертацый па спецыяльнасці 
«Гісторыя міжнародных адносін і знешняй палітыкі» быў створа-
ны ў БДУ толькі ў 1998 г. і праіснаваў да 2005 г. Гэтым тлумачыц-
ца параўнальна невялікая колькасць дысертацый, абароненых 
па міжнароднай тэматыцы ў першай палове 1990-х гг. Сітуацыя 
змянілася ў канцы 1990-х гг., калі адзначаецца рост міжнародных 
даследаванняў, што звязана, у тым ліку і з функцыянаваннем 
кафедры міжнародных адносін. Аднак, пасля істотнага колькас-
нага і якаснага росту міжнародных даследаванняў у другой па-
лове 1990-х гг. — першай палове 2000-х гг. працэс падрыхтоўкі 
і абароны дысертацый істотна запаволіўся ў другой палове 
2000-х — 2010-х гг., аднак у параўнанні з савецкім перыядам 
якасныя вынікі развіцця міжнародных даследаванняў былі 
больш багатыя. Зразумела, што адной з асноўных прычын гэтага 
стала прыпыненне існавання спецыялізаванага Савета па абаро-
не дысертацый. 

Першай у краіне кандыдацкай дысертацыяй, абароненай 
па спецыяльнасці «Гісторыія міжнародных адносін і знешняй 
палітыкі», стала кандыдацкая дысертацыя А. І. Гардзейчыка 
(1998 г.) «Палітычныя і эканамічныя ўзаемаадносіны Рэспублікі 
Беларусь і Расійская Федэрацыі ў першай пал. 1990-х гг.» (на рус. 
мове). Яна была абаронена ў спецыялізаваным Савеце па абаро-
не дысертацый, створаным на кафедры міжнародных адносін 
БДУ. У снежні 2000 г. у гэтым жа Савеце упершыню ў краіне былі 
паспяхова абаранены доктарскія дысертацыі па спецыяльнасці 
«Гісторыя міжнародных адносін і знешняй палітыкі» 
М. Э. Часноўскім і В. Г. Шадурскім. Усяго ў Савеце з 1998 г. па 
2005 г. было абаронена 4 доктарскія і 26 кандыдацкіх дысерта-
цый. Спыненне існавання самастойнага Савета по абароне ды-
сертацый па спецыяльнасці «Гісторыя міжнародных адносін і 
знешняй палітыкі» сур’езным чынам сказалася на падрыхтоўцы 
спецыялістаў-міжнароднікаў найвышэйшай кваліфікацыі, 
выніковасці работы аспірантур у гэтай галіне. 

Спыненне працы самастойнага Савета, без сумневу, прывя-
ло да скарачэння колькасці абарон — спецыяльнасць «Гісторыя 
міжнародных адносін і знешняй палітыкі» была адкрыта для 
абароны ў спецсавете БДУ па гістрычных навуках Д.02.05.01, дзе 
прымаліся да абароны дысертацыі яшчэ па трох гістарычных спе-
цыяльнасцях, у тым ліку па спецыяльнасці «Айчынная гісторыя», 
па якой традыцыйна найбольш абарон. У перыяд з 2006 па 2021 г. 
па спецыяльнасці «Гісторыя міжнародных адносін і знешняй 
палітыкі» было абаронена 6 доктарскіх і 18 кандыдацкіх дысер-
тацый. 

Усяго ў перыяд з 1992 па 2022 г. супрацоўнікамі кафедры 
міжнародных адносін, а таксама дактарантамі і аспірантамі, 
якія працавалі пад іх кіраўніцтвам, было абаронена 8 доктарскіх 
(2 работы па 2 спецыяльнасцях) і 46 кандыдацкіх дысертацый: па 
спеціальнасці 07.00.15 — 48 дысертацый; па іншых спецыяльнас-
цях — 6; усяго 54 работы. 

Тэматыка дысертацыйных даследаванняў у галіне тэорыі і 
гісторыі міжнародных адносін і знешняй палітыкі ў постсавецкі 
перыяд значна змянілася, хоць і месцілася на падмурку, замаца-
ваным у 1980—я гг. 

Даследаванні навукоўцаў кафедры ажыццяўляліся ў межах 
двух буйных накірункаў навукова-даследчай работы: даследа-
ванне гісторыі і зместу сучаснай знешняй палітыкі Беларусі і 
даследаванне агульнай гісторыі міжнародных адносін і знешняй 
палітыкі замежных краінаў. 

Тэматыка дысертацый у галіне гісторыі знешняй палітыкі 
Беларусі ў постсавецкі перыяд значна пашырылася, сягнуўшы 

ўглыб вякоў, да пачаткаў беларускай дзяржаўнасці. Працягваючы 
вывучэнне сувязяў Беларусі з замежнымі краінамі ў перыяд пасля 
1944 г. (В. Г. Шадурскі (доктарская), П. У. Малашук, С. Ф. Свілас 
(доктарская) У. Е. Снапкоўскі (доктарская) [1], навукоўцы ка-
федры больш увагі сталі надаваць знешнепалітычнай гісторыі 
Беларусі ў 1920—я гг. (Т. Я. Паўлава, В. М. Цынкевіч) [2], знеш-
няй палітыцы Вялікага княства Літоўскага і Рэчы Паспалітай 
(С. А. Лашкевіч) [3] і інш. 

Пасля абвяшчэння незалежнасці Беларусі ў 1991 г. 
сфарміраваўся новы накірунак даследаванняў — вывучэнне знеш-
няй палітыкі Рэспублікі Беларусь. У гэтай галіне працавала і пра-
цуе шмат даследчыкаў, сярод якіх можна адзначыць доктарскія 
і кандыдацкія дысертацыі (за выключэннем ужо згаданых ра-
ней), якія абаранілі А. У. Русаковіч (кандыдацкая і доктарская), 
А. І. Гардзейчык, К. В. Шых, Е. У. Навошчык, А. У. Селіванаў, 
У. Я. Улаховіч і інш. [4]. 

У 1990-я гг. стала фарміравацца і беларуская школа 
даследаванняў у галіне тэорыі і гісторыі міжнародных адносін 
і знешняй палітыкі замежных краін; тэматыка даследаванняў 
у постсавецкі перыяд значна змянілася, хоць і месцілася на 
падмурку, замацаваным у 1980-я гг. Як і ў выпадку з гісторыяй 
знешнепалітычнай дзейнасці БССР, даследчыкі кафедры, пра-
цягваючы вывучэнне ранейшых тэм, адкрылі новыя праблемы. 

Гісторыя міжнародных адносін у 1945—1990 гг. у постсавецкі 
перыяд даследавалася даволі актыўна; першапачаткова вы-
вучэннем праблематыкі займаліся вучоныя, якія працавалі ў 
гэтай галіне ў 1970—1980-я гг., аднак у 2000—2010-я гг. такія 
даследаванні сталі выконваць больш маладыя навукоўцы. До-
ктарскую працу ў гэты перыяд выканаў і абараніў Л. В. Лойка; 
кандыдацкія — А. П. Рубо, Е. А. Дубінко-Гушча і інш. [5]

Вывучэнне міжнародных адносін у постсавецкі перыяд — 
адзін з галоўных накірункаў міжнародных даследаванняў 
супрацоўнікаў кафедры. У яго межах беларускімі вучонымі быў 
распрацаваны цэлы шэраг актуальных праблем міжнароднай 
палітыкі, такіх як: аб’яднанне Германіі і яе сувязі з Рэспублікай 
Беларусь; месца і роля краін Цэнтральнай і Усходняй Еўропы ў 
міжнародных адносінах; пабудова новай сістэмы міжнароднай 
бяспекі і роля міжнародных арганізацый у гэтых працэ-
сах; інтэгрaцыйныя працэсы ў Еўропе і на постсавецкай пра-
сторы. Доктарскія дысертацыі па дадзенай праблематыцы 
абаранілі М. Э. Часноўскі, Л. М. Гайдукевіч, У. В. Фральцоў 
(кандыдацкая і доктарская); кандыдацкія — П. А. Патапейка, 
І. У. Вінакурава, І. У. Зуеў, В. М. Бычкоўская, У. У. Васількоў і інш. 
[6].

Важным накірункам навукі міжнародных адносін у 1990-я — 
2010-я гг. стала даследаванне інтэграцыйных працэсаў ў Еўропе. 
Гэтая праблематыка даследавалася такімі навукоўцамі як А. А. Да-
станка, Т. В. Варатніцкая, А. М. Садоўская, А. А. Валодзькін, 
А. М. Чыж [7]. 

Яшчэ адзін накірунак міжнародных даследаванняў кафедры 
міжнародных адносін, які стаў актыўна развівацца ў постсавецкі 
перыяд — знешняя палітыка краін Азіі і Афрыкі. Важнай 
асаблівасцю навуковых распрацовак у гэтай сферы з’яўляецца 
параўнальна вялікая колькасць прац, абароненых замежнымі 
даследчыкамі. Кандыдацкія дысертацыі па гэтай праблематыцы 
абаранілі Дзіба Кава Юсэф, Аль—Катуанех Ахмад Гані, Рашыдзі 
Асад, Сахаб Ахмед Алі Нур, Алі Асам Абед Алі, Салум Ферас, 
Эльмалян Абдурааф Салах [8]. Айчынныя даследчыкі таксама 
даследавалі праблемы знешняй палітыкі краін Азіі і Афрыкі; 
сярод іх Н. Я. Аблава (доктарская дысертацыя), Д. Л. Шавялёў, 
М. В. Шавялёва, Я. В. Чаркаскі, В. В. Варановіч, В. Р. Баравы, 
А. С. Іокша, М. У. Даніловіч, С. М. Віткоўскі і інш. [9]. 

Таксама трэба звярнуць увагу на палітычныя праблемы 
міжнародных адносін, якія таксама даследаваліся на кафе-
дры міжнародных адносін. Вынікам міжнародна-палітычных 
даследаванняў стала абарона дысертацый Ю. І. Малевіч (канды-
дацкая і доктарская); І. Ю. Рублеўскім — кандыдацкая [10]. 

Гістарыяграфія міжнародных даследаванняў у Беларусі 
стала прадметам дысертацыйнага даследавання А. В. Гурына 
«Даследаванні гісторыі міжнародных адносін у Беларусі у 1980—
2003 гг.» [11]. 

Такім чынам, найбольш даследаваннымі тэмамі на дысер-
тацыйным узроўні на кафедры міжнародных адносін у 1992—
2022 гг. сталі: знешняя палітыка Вялікага княства Літоўскага і 
Рэчы Паспалітай; міжнародныя аспекты дзяржаваўтваральных 
працэсаў на тэрыторыі Беларусі і знешнепалітычная дзейнасць 
БНР і БССР ў 1918—1920-я гг., а таксама ў міжваенны перы-
яд; знешнепалітычная дзейнасць БССР пасля 1944 г.; знешняя 
палітыка незалежнай Беларусі. Найбольш даследаванымі ў галіне 
гісторыі знешняй палітыкі замежных краінаў заставаліся гер-
манская праблематыка, месца і роля краін Цэнтральнай і Сярэд-
няй Еўропы ў міжнародных адносінах, праблемы міжнароднай 
бяспекі; сталі развівацца даследаванні гісторыі і актуальных 
праблемаў знешняй палітыкі краін Азіі і Афрыкі. 

